
Nafarroa Bai parlamentu-taldeari atxikitako foru parlamentari  Aitor Etxarri Pellejero jaunak galdera egin du Bonelli arranoa ugaltzeko planeko jarduketen programari buruz (PES-444). Hona hemen Landa Garapeneko eta Ingurumeneko kontseilariaren erantzuna:
1996an, Nafarroan Bonelli arranoa ugaltzeko plana onetsi zen (15/1996 Foru Dekretua), eta ordutik etengabe ari gara lanean espezie horrekin. 
Jarduketak modu jarraian garatzen dira. Foru dekretuko IV. eranskinari eta 2010. urteari dagokienez, honelako zehaztasunak eman daitezke:

A) Jarduketen laburpena eta planeko helburuen betetze-mailari buruzko ebaluazioa
1.- Bonelli arranoaren populazioa jarraitzeko, ikertzeko eta kontrolatzeko jarduketak:

- Espeziea banatuta dagoen lau lurraldetako (Iruña, Lizarra, Tafalla eta Tutera) bakoitzean dauden bikoteen jarraipen exhaustiboa. 

- Nafarroan egiten diren Bonelli arranoaren bistaratze guztiak biltzea, eta ahal den guztian arrano horien adin-tartea zehaztea: gaztea, heldu gabea, helduxea eta heldua.
- Porrot egindako habiak jasotzea, honakoak analizatzeko: arrautzen balizko kutsatzaileak, oskolen ultra-egitura, enbrioien garapena eta ugalketak huts egitearen balizko arrazoiak.
- Bikote ugaltzaileen hondarrak eta egagropilak jasotzea, Bonelli arranoaren dietaren tokiaren araberako aldaketak analizatzeko, haien balizko harrapakin nagusiak tokian-tokian eskura egotearekin alderatuta.
- Espezie hori ikertzeko irrati-jarraipenerako ekipoak prestatzea.
2.- Ingurua kudeatzeko eta habitata hobetzeko jarduketak:
- Informazioa ematen jarraitu dugu, arreta berezia jarriz eta behar diren prebentzio-neurriak proposatuz linea elektriko berriak eta parke eolikoak ezartzeko proiektuetan, baldin eta horiek eragina izan badezakete Nafarroan Bonelli arranoarentzat interesgarriak izan daitezkeen eremuetan. 
· Iberdrola S.A.ren linea elektrikoak zuzentzeko lanekin jarraitu dugu aurrera, Iberdrola S.A.ren eta Nafarroako Gobernuaren artean ezarritako esparru-hitzarmenaren barruan, linea horiek Nafarroan Bonelli arranoarentzat interesekoak diren esparruetan eragina izanez gero.
- Aurreikusitako informazio-lanekin jarraitu dugu, balizko eragozpenak saihesteko eskalatzeko tokietan, Bonelli arranoaren edo beste arroketako harrapari batzuk (sai zuria, belatz handia, hontz handia eta sai arrea) egon daitezkeen kasuetan, eta bereziki, Etxauriko Harkaiztiko hegaztien babesgune bereziaren intereseko eremuan, mehatxatutako espezieen ugalketa bermatzeko murriztapenak ezartze aldera.
- Tuterako bikotearen habiagintzako eremuaren inguruan ezarritako neurri berrien betetzea eta eraginkortasuna egiaztatzeko lanak egitea, eta ahaleginak egitea itxiturak eta alboko informazio-letreroak kontserbatzeko, erabiltzen ari diren habien inguruetan lasaitasuna bermatzeko.  

- Kaparretako Natur Erreserbako itxiturak eta informazio-panelak berrikusi dira, haien mantentzea bermatzeko, eta zaindu da hazkuntza-eremuen inguruetan ibilgailu motordunen zirkulaziorako ezarritako murrizketak betetzen direla.  

3.- Zabalkundea eta sentsibilizazioa 
- Ingurumen Zuzendaritza Nagusian sartu berriak diren eta ugaltzeko planeko populazioko ugalketaren jarraipen- eta kontrol-lanetan laguntzen duten basozainei hitzaldi bat eman zaie Nafarroan Bonelli arranoaren jarraipen-programari buruzko alderdi tekniko eta metodologikoetan sakontzeko.
4. Koordinazio eta lankidetza-jarduketak
- Lanerako lauhilekoko egutegiak ezarri dira (otsaila-apirila eta maiatza-abuztua), Bonelli arranoaren populazioaren zaintza- eta kontrol-lanetan parte hartzen duten 4 barrutietarako (Iruña, Lizarra, Tafalla eta Tutera); tokiaren araberako egutegi horietan, lanaldi bakoitzean egin beharreko kontrolen eta lanen datak ezarri dira.
- Bi koordinazio-bilera egin dira Ingurumen Zuzendaritza Nagusiko basozainekin eta biodibertsitateko teknikariekin: lortutako emaitzen berri eman zaie, egin beharreko lanak banatu dira eta beren eginkizunetan izan dituzten zalantzak argitu zaizkie.
- Errioxako Gobernuko Ingurumen Zerbitzuarekin baterako lan-plan bat egin da, Lizarra eta Ebro Ibaiaren inguruetan mugako eremu batean (Errioxa-Nafarroa) bizi den bikote baten inguruko jarraipena egiteko eta ikerketetako nahiz habitata hobetzeko lanetako jarduketa osagarriak egiteko.
- Zenbait hartu-eman izan ditugu Bonelli arranoa ugaltzeko autonomia erkidego mugakideetan –Araban, Errioxan eta Aragoin– dauden planen arduradunekin koordinatzeko, hain zuzen ere helburuei, proposatutako ekintzei, eginiko kudeaketei eta ugaltzeko planetan garatutako neurrien eraginkortasunari buruzko informazioa elkarrekin trukatze aldera. 
Planeko helburuak betetzeari dagokionez, esan daiteke egiazki pixkanaka deuseztatzen ari direla helduak eta gazteak hari elektrikoetan elektrokuzioz hiltzeko arrazoiak; bestalde, ehiza jardueren ondoriozko heriotzak printzipioz deuseztatuta dagoela esan daiteke. Horrenbestez heriotza arrazoi horiek deuseztatzeko helburua lortzeko bidean gaude. Populazio ugalkorraren hazkunde-tasa handitzeko helburua ez da betetzen ari, zeren eta, ahaleginak egiten ditugun arren, 2010ean ez baitugu espero habietatik arranokumerik ateratzea. Produktibitate eskas hori, helduen populazioa nolabait ere mantentzen den arren, zenbait arrazoi tarteko azken 3 urte hauetan behin eta berriz gertatu den zerbait da. 

Ugalketa-parametroei buruzko informazio gaurkotua edukitzeko helburua guztiz lortu dela jo daiteke, zeren eta modu exhaustiboan egiten ari baita. Bestetik, aldizka planeko helburuak betetzen ari diren ebaluatzen da. Halaber, espeziea eta habitata nola erabiltzen duen hobeki ezagutzen ari gara, nahiz eta oraindik ere urteak falta izan espeziea sakontasunez ezagutzeko. Gizarteak espezia dela-eta duen sentiberatasuna areagotzera bideratutako lanei dagokienez, lan batzuk garatu dira, nahiz eta espeziea oraindik ere nahiko ezezaguna izan. 

B) Honakoak dira hurrengo aldi biologikorako lehentasunezko helburuak
2011rako lehentasunezko helburua da Nafarroan ezagutzen diren bikote guztien hazkuntza-aldiko jarraipena egitea. Arranokumeren bat edukitzeko modua izatekotan, hura emisore satelite batekin markatuko da, espezieari buruz egin beharreko azterlanak egin ahal izateko.
Espeziearentzat arriskutsuak diren hari elektrikoak zuzentzeko lanekin jarraitzen da, bai eta hazkuntzarako eremuetan lasaitasunari eusteko eta espezierako habitata hobetzeko ahaleginekin ere. Aurrera jarraituko dugu lurralde mugakideekiko koordinatzeko lanetan, espeziea kontserbatzeko lanak modu koordinatuan egiteko. 

C) Hurrengo kanpainan zehar garatuko diren jarduerak
2010eko 4. lauhilekoan, Nafarroako Gobernuko Biodibertsitatearen Zerbitzuak 2011ko programa operatiboa eginen du, eta hartan, honakoak jasoko ditu: 
1) Jarraipeneko eta ikerketako jardueren laburpena, habitata hobetzea, sentsibilizazioa eta koordinazioa, 2010erako ugaltze planaren barruan garatutakoak; eta
2) Jarduketen programa, non helburu operatibo partikularrak, hurrengo kanpainan garatu behar diren jarduketak eta 2011rako aurreikusitako premia material eta pertsonalak deskribatzen diren.
D) Jarduketak praktikan jartzeko behar diren materialen eta langileen aurrikuspenak:
Honakoa da garatu beharreko lanetarako dagoen langileen aurreikuspena:
a.- Ingurugiro Zuzendaritza Nagusiko basozainak. Lizarra Hegoaldeko, Iruñeko eta Tafalla eta Tuterako barrutiak. 
b) Habitaten ataleko teknikari bat, Biodibertsitatea Zaintzeko Zerbitzuak koordinaziorako izendatutakoa.  
c) Kanpoko aholkulari tekniko bat. 
d) Laguntzako langileak: noizean behin eta habiaren kokapenetara iritsi ahal izateko, hondarrak jaso edo arranokumeak eraztunekin markatu behar izanez gero, hormetatik jaisteko adituak kontratatu ohi dira. 
Hori jakinarazten dut, Parlamentuko Erregelamenduaren 192. artikuluan xedatutakoa betez.
Iruñean, 2010eko apirilaren 26an
Landa Garapeneko eta Ingurumeneko kontseilaria: Begoña Sanzberro Iturriria

